An Teastas Sóisearach
Aonad 5 – Mé féin in Éirinn
Bochtanas

Bochtanas: Nótaí an Mhúinteora

An Teastas Sóisearach – Dúshlánach 

	Spriocanna
	Cumas tuisceana, scríbhneoireachta, léitheoireachta agus labhartha na ndaltaí a fhorbairt sa réimse saoil – an tsochaí agus bochtanas

	Stór focal
	Bochtanas 


	Straitéisí Múinteoireachta Molta


Tá na ceachtanna bunaithe ar mhír éisteachta ina bhfuil dalta scoile ag tabhairt óráid díospóireachta. Tá an píosa dúshlánach go leor ó thaobh stór focal de agus ó thaobh canúna de. 
Tá na ceachtanna oiriúnach do rang a bhfuil caighdeán ard Gaeilge acu don Teastas Sóisearach, ach is féidir leat féin iad a láimhseáil ar bhealach a oireann don rang atá agat féin. 

Réamhphlé 1
· An aidhm atá leis an sleamhnán seo ná na daltaí a chur ag caint faoi bhochtanas go ginearálta. Beidh siad ag obair i mbeirteanna nó i ngrúpaí. 
· Léigh a bhfuil ar an sleamhnán leis na foghlaimeoirí le bheith cinnte go dtuigeann siad a bhfuil le déanamh acu. 
· Iarr ar na daltaí cuid de na rudaí a dúirt siad a rá leat agus cuir ar an gclár iad. 
Réamhphlé 2 (agus ar lean)
· Nuair atá tamall maith cainte déanta ag na daltaí ar cad is bochtanas ann, agus nuair atá na sainmhínithe a bhí acu pléite leis an rang ina iomláine, is féidir an chéad dá shleamhnán a thaispeáint. 
· Léigh tríd na sainmhínithe ar fad leo agus déan plé leo ar conas atá na sainmhínithe éagsúil nó cosúil leis na cinn a bhí acu féin. 

· Iarr ar gach beirt ansin na nithe sna sleamhnáin a chur in ord tábhachta. Is dócha go mbeidh gach duine den tuairim go bhfuil bia agus uisce ar na cinn is tábhachtaí (uimhir 1 agus 2), ach ba cheart go mbeadh tuairimí difriúla ag grúpaí éagsúla maidir leis na cinn eile. An bhfuil oideachas níos tábhachtaí ná dídean i saol duine, mar shampla?

· Pléigh na tuairimí a bhí ag an rang ar fad ansin. Scríobh aon stór focal nua a tháinig chun cinn ar an gclár. 

Réamhobair 1
· Is gníomhaíocht é seo a chuireann an stór focal is deacra a bheidh sa mhír éisteachta i láthair na ndaltaí.

· Abair le gach beirt na focail a cheangal leis na sainmhínithe (féach na Freagraí). 

· Pléigh na focail leis an rang ina iomláine ansin. 

Réamhobair 2
· An aidhm atá leis an ngníomhaíocht seo ná aird na bhfoghlaimeoirí a dhíriú ar struchtúr na bhfocal. Feasacht teanga atá i gceist.

· Iarr ar gach beirt na focail atá cosúil lena chéile a cheangal le chéile, is é sin na focail ina bhfuil na deirí cosúil lena chéile (féach na Freagraí). 

· Abair leo pointí a bhreacadh síos faoi na cosúlachtaí atá idir na focail. Bíodh na pointí seo san áireamh:

· Eagraíochtaí / Iasachtaí: Is minic a bhíonn –aí nó –í le deireadh an fhocail chun an uimhir iolra a chur in iúl. Má chríochnaíonn an focal le consan leathan, mar atá sa chás seo, cuirtear –aí leis. Má chríochnaíonn an focal le consan caol, cuirtear –í leis. 

· An mhórchuid / Dúshraith: Críochnaíonn an dá fhocal seo le consan caol, rud a léiríonn gur focail bhaininscneacha iad. Cuirtear séimhiú ar an ainmfhocal baininscneach (a thosaíonn le consan) sa tuiseal ainmneach.

· Ganntanas / Dualgas: Críochnaíonn an dá fhocal seo le consan leathan, rud a léiríonn gur focail fhirinscneacha iad. Ní bhíonn aon rud ar an ainmfhocal (a thosaíonn le consan) sa tuiseal ainmneach. 

· Carthanacht / Caimiléireacht: Focail a bhfuil níos mó ná dhá shiolla iontu is focail bhaininscneacha iad de ghnáth. Cuirtear séimhiú ar an ainmfhocal baininscneach (a thosaíonn le consan) sa tuiseal ainmneach. Mar is léir ó na samplaí seo, cuirtear an riail ‘caol le caol agus leathan le leathan’ i bhfeidhm i gcónaí. 

· Pléigh na pointí leis an rang ina iomláine ansin, agus iarr orthu na focail ag deireadh an sleamhnáin a chur leis na grúpaí ag barr an sleamhnáin, (féach na Freagraí). 

· Tá sé an-tábhachtach aird na bhfoghlaimeoirí a dhíriú ar struchtúr na bhfocal i nGaeilge an oiread agus is féidir, sa dóigh is go dtagann siad isteach ar litriú na Gaeilge. É sin ráite áfach, ní gá dul chomh domhain sin sa scéal má cheapann tú nach bhfuil do rang in ann dó. Mínigh na pointí thuas don rang chomh fada is nach gcuireann tú mearbhall orthu. 

Éisteacht 1 / 2
· Abair leis na foghlaimeoirí go mbeidh siad ag éisteacht le mír atá deacair agus fada go leor.
· Mínigh dóibh go gcaithfidh siad éisteacht leis an mír den chéad uair gan aon rud a scríobh síos.
· Ansin, cuir an mhír ar siúl arís, ag stopadh tar éis gach coda chun deis a thabhairt do na daltaí na freagraí a bhreacadh síos. 
· Cuir an mhír ar siúl arís, ag stopadh fós tar éis gach coda. 
· Pléigh na ceisteanna leis an rang iomlán ansin agus déanaigí plé ar an mír. 
Iarobair 1

· Tá an seans ann go mbeidh an sleamhnán seo ródheacair do ranganna áirithe, is féidir é a fhágáil ar lár má cheapann tú nach bhfuil do rang in ann dó. 

· Abair leis na daltaí go mbeidh siad ag tuiscint agus ag míniú dhá ghraf faoin mbochtanas. Tá cuid de na graif i mBéarla ach beidh orthu iad a mhíniú i nGaeilge amháin.
· Léigh tríd na graif le bheith cinnte go dtuigeann siad gach rud.
· Iarr ar gach beirt cur síos a dhéanamh ar na graif le chéile ar dtús.
· Pléigh thusa na graif leis an rang iomlán ansin, mar shampla:
An chéad ghraf: Ba é 77 billiún dollar an OTI a bhí ag Éirinn sa bhliain 1999. Chuaigh sé i méid go leanúnach go dtí an bhliain 2007 go dtí beagnach 200 billiún dollar. Chuaigh sé i laghad arís ansin go dtí an bhliain 2010. Tháinig méadú beag ar an OTI idir 2010 agus 2011. 
An dara graf: Bhí i bhfad níos mó daoine bochta sa tír sa bhliain 1997 (10% den daonra) ná mar a bhí sa bhliain 2008 (3.5%). Tháinig méadú mór ar líon na ndaoine bochta idir an bhliain 2008 agus 2009 áfach. 

Iarobair 2

· Is féidir díospóireacht ranga a dhéanamh ar théama an bhochtanais. 
· Is féidir an rún atá ar an sleamhnán deireanach a úsáid nó rún cosúil leis a dhéanamh leo.
· Téigh siar ar an tslí chun tús agus deireadh a chur le díospóireacht leo. 
	Freagraí


Réamhobair 1
	1.Eagraíochtaí deonacha 
	Grúpaí a dhéanann obair gan aon íocaíocht. 

	2. An mhórchuid
	An chuid is mó.

	3. Ganntanas 
	Díobháil nó easpa rud éigin.

	4. Carthanacht
	Ag cuidiú nó ag tabhairt airgid do dhaoine eile.

	5. Dúshraith
	Bun rud éigin, nó an chéad sraith de theach.

	6. Dualgas
	Oibleagáid.

	7. Mangairí cogaí
	Daoine a chuireann tús le cogaí.

	8. Caimiléireacht
	Nuair nach bhfuil duine macánta, nó mí-ionracas.

	9. Gadaíocht
	Goid, nó ag glacadh rud éigin nach leat é. 

	10. Ús
	An t-airgead a íoctar ar iasachtaí.

	11. Iasachtaí 
	Airgead a fhaightear ón mbanc, mar shampla.


 Réamhobair 2
	1
	2
	3
	4

	d (mangairí)
	a
	b (ús) 
	c (gadaíocht)


Script – An bochtanas

Sorcha








Díospóireacht
Cuid 1
An rud a fhaightear go bog, caitear go bog é. Seanfhocal, a chairde, a oireann go maith do rún na díospóireachta seo. A chathaoirligh, a mholtóirí, a lucht an fhreasúra agus a lucht éisteachta uilig, an rún – tá an stát seo rófhlaithiúil lena chúnamh don tríú domhan. Beidh mise, mar a dúirt mo chaptaein Megan libh, ag trácht ar na heagraíochtaí deonacha, ag léiriú daoibh an flúirse airgid atá ag imeacht ar strae ag na heagraíochtaí seo. Tugann Trócaire na milliúin euro gach bliain don tríú domhan agus téann an mhórchuid den airgead seo amú. (0.45)

Cuid 2

Ar riarachán: as gach euro a thugtar ní fheiceann na bochtáin sa tríú domhan ach cúig cent de. Tá muidinne, muintir na hÉireann, ag tabhairt barraíocht airgid don tríú domhan agus daoine, ár muintir féin, ag fáil bháis mar gheall ar an bhochtanas. Tóg an bheirt Bhaile Átha Cliathach, mar shampla, a fuair bás le gairid mar gheall ar hyperthermia (hipirteirme) mar gheall ar an ghanntanas airgid! Agus gan iad ábalta íoc as an teas. Nach cinnte gur rófhlaithiúil atá muid don tríú domhan? Ach níl muid flaithiúil go leor lenár mbochtáin inár dtír féin, leis na daoine sin atá gan dídean, gan bia, gan deoch, gan fiú go leor airgid acu le teas a chur i dtithe. Mar a dúirt mo chaptaein, tosaíonn carthanacht sa bhaile, agus cosúil le gach rud, mura n-amharcann muid i ndiaidh an dúshraith (na dúshraithe) ní sheasfaidh an teach.

(1.40)

Cuid 3

Caithfidh muid bheith réalaíoch a chairde, shílfeá ó bheith ag éisteacht le Helena ó Choláiste Íde ag caint, go raibh flúirse airgid ag an tír seo le caitheamh agus go raibh muid ar mhuin na muice, go raibh dualgas orainn agus geallúint tugtha, de réir dhlí na hEorpa, méid áirithe a thabhairt. Agus tá, ach caithfidh sibh a thuigbheáil, a dhaoine uaisle, nach féidir uisce a bhaint as cloch, agus go gcaithfear díriú ar ár dtríú domhan féin sula n-amharcann muid i dtreo tíortha eile.

(2.10)

Cuid 4

Labhraíonn tú a Shinéad, ar chúrsaí sóisialta, eacnamaíochta agus polaitíochta ach níor inis tú dúinn faoin mhéid airgid atá ag imeacht as radharc ag rialtais agus mangairí cogaí, go háirithe san Afraic. Tá John O’Shea den tuairim nach féidir le pobal na tíre seo a bheith muiníneach as rialtais sin na hAfraice, agus aontaíonn mise agus mo fhoireann go huile agus go hiomlán le John O’Shea. 

(2.40)

Cuid 5
Tá caimiléireacht agus gadaíocht i gceist, agus iad ag séanadh cearta daonna ar a gcuid saoránach (saoránaigh). Tá mianraí saibhre ag an Afraic agus tá na rialtais lochtach, agus a choinníonn an tír i slabhra an bhochtanais. Agus, a fhreasúra, cad atá á dhéanamh againn? Tá muid ag fáil iasachtaí ó na baincéirí agus ag díol úis ar na hiasachtaí seo le tabhairt do thíortha an tríú domhan, do na rialtais chama, lochta sin ionas go dtig leo na mianraí saibhre seo a bhaint óna m(h)uintir féin. 

Mar a dúirt muid ag tús na díospóireachta seo, ba cheart dúinn céatadán de mhaoine a thabhairt ach nuair atá do thír féin ag streachailt caithfidh muid bheith réalaíoch. Tá muid bancbhriste. Níl sé d’acmhainn (againn) an tacaíocht agus an cuidiú seo a thabhairt faoi láthair. Flaithiúlacht a chairde, cinnte má tá sé againn le tabhairt – rud nach bhfuil! A chathaoirligh, a mholtóirí, go raibh míle maith agaibh.  

